
Biolinista eta biolinistak ezkutatutako musikagilea 

Pablo Sarasateren heriotzaren lehen mendeurrena gogoratu dute Iruñean, haren omenez antolatutako ekitaldien bidez 

Biolinista gisa ezaguna da, baina sortu zuen musika ahaztuegia dago, adituen ustez 

Oihana Lete 

Pablo Sarasate (Iruñea, 1844-Miarritze, 1908) biolin jotzaile eta musikagilea hil zenetik ehun urte bete ziren atzo, eta hainbat ekitaldi izan dira egunotan Iruñean, mendeurren hori gogoratuz Sarasate omentzeko. Biolinista gisa ezaguna bada ere, Sarasatek musikagile gisa egindako lana ezagutaraztea falta da, aditu batzuen ustez. 

Pablo Sarasatek txiki-txikitatik erakutsi zuen musikarekiko lotura berezia; bere aita Migel Sarasate Juanena musikariaren herentzia jaso zuela esan daiteke. 1846. urtean, Valladolidera (Espainia) joan zen bizitzera familia osoa, aitaren lan kontuek bultzatuta. Aitak solfeoko eta biolineko lehen klaseak eman zizkion, jada ohartua baitzegoen bere semeak musikarekiko erakusten zuen sentsibilitateaz. 1849an Santiagora (Galizia) joan ziren bizitzera, eta han Jose Courtier biolin jotzailea izan zuen irakasle. 

Hilabete batzuk geroago, familiak Coruñan (Galizia) etxea erosi zuen, eta han Sarasatek biolin ikasketekin jarraitzeko aukera izan zuen, Coruñako orkestrako kide Blas Alvarezekin. 

1852an berriro ere herrialdez aldatu zen familia, Pontevedrara (Galizia) joan ziren bizitzera, eta han Urbano Casasvellas musikariarekin jarraitu zuen klaseak jasotzen. Toki batetik bestera ibilitakoa da, beraz, Sarasate, baina toki horietan guztietan eutsi zion biolinarekiko zuen grinari. 

Zazpi urte besterik ez zuenean eskaini zuen bere lehenengo kontzertua, Coruñako orkestrarekin lagunduta. Aurrerantzean diru laguntza ugari jaso zituen, bere ikasketekin jarraitzeko aukera izan zezan. Mi primera inspiración izan zen Sarasatek konposatutako lehen musika lana. Horrek ate berriak ireki zizkion, eta Ferrolen eta Vigon (Galizia) hainbat kontzertu eskaini zituen. 

Bere musikaren jakintza zabaldu nahian, Madrilera joan zen amarekin, eta Manuel Rodriguez zarzueletako kontzertugilearekin klaseak jaso zituen. 

1856ko martxoan, Madrilgo Teatro Real antzokian kontzertua eskaini zuen, eta urte bereko maiatzean, Isabel II.aren aurrean bigarrena. Azken kontzertu horri esker, goi gizarteko jendeak Sarasateren dohainen berri izan zuen; erreginak urteroko laguntza ekonomiko bat eman ziezaioten agindu zuen, ikasketekin jarrai zezan. 

Frantzia, «bigarren aberria» 

Uztailean, Frantziara joan zen bizitzera, amarekin; hiriburura zehazki. Parisko etxebizitza hil arte eduki zuen. «Bigarren aberri» gisa deskribatzen zuen Frantzia. 

Egun batzuk geroago, Donostian eman zuen kontzertu batetik bueltan zihoazela, Sarasateren ama hil zen, kolerak jota, Baionan. Ignacio Garcia Echeverriak, Frantziako espainiar kontsulak, beka eskaini zion Sarasateri, Parisko Kontserbatorioan ikasteko. 

Konposatzaile moduan hasi zen lanean, eta horretan jardun zuen hil arte. El Zapateado eta Aires bohemios lanak konposatu zituen, besteak beste. Hala eta guztiz ere, biolin jotzaile izateagatik ezagunagoa egin zen konposatzaile lanagatik baino. «Sarasateren konposatzaile lana itzalpean geratu da, bere biolin jotzaile alderdia dela eta», Tomas Marco konposatzaile eta musikariaren iritziz. Biolin kontzertuetarako 54 lan inguru konposatu zituen. Horrez gain, pianoaren akonpainamendurako beste hainbat lan egin zituen, eta baita musika klasikoko beste pieza batzuk ere. 

1857an eskuratu zuen lehenengo saria, Parisko Kontserbatorioko Biolineko eta Solfeoko Saria, eta biolin bat oparitu zioten. Hortik aurrera, Rossini, Saint-Saens, Lalo, Liszt, Rubinstein, Gnoud eta Meyerbeer musikariekin kontaktuan jartzen hasi zen. 

1861ean, nazioarteko ikasketak egiten hasi zen, eta mundu guztian ezagun izatera iritsi zen. 1866an, Stradivarius markako bere lehen biolina erosi zuen; gaur egun Parisko Kontserbatorioan gordetzen da. Lau biolin izan zituen, eta, horietaz gain, Isabel II.ak oparitutako biolin italiar bat ere erabiltzen zuen maiz. 

Oso sanfermin zalea zen Sarasate, eta 1878tik aurrera ez zuen behin ere huts egin Iruñeko jaietan. Iruindarrek heroitzat hartu zuten Sarasate. Gaiarre antzokian kontzertua eskaini zuen, eta La Perla hoteleko bere balkoitik bigarrena. Urte horietan, 93 kontzertutik gora eskaini zituen iruindarrentzat. 

1893an, Iruñeko Udalak hilerri bat jarri zuen Sarasateren etxe aurrean. Urte horretan artistak testamentua idatzi zuen, eta gaur egun Sarasate museoan ikus daitezkeen objektu guztiak Udalaren eskuetan utzi zituen. 

1902an, Iruñeko seme kutun izendatu zuten. Urtebete geroago, Valentziako ibiltokia deitzen zen kaleari Sarasate ibiltokia izena jarri zioten. 

1908ko irailaren 20an hil zen, Miarritzen, biriketako gaitz batek jota. 

 Omenezko erakusketa Kondestablen 

Iruñeko Udalak eta Nafarroako Gobernuak Pablo Sarasateren omenezko erakusketa antolatu dute bera hil zenetik ehun urte pasa diren honetan. Hamabost artistaren eskulturak izango dira ikusgai Kondestable jauregian, Iruñeko Sarasate ibiltokian, urriaren 15a arte. 

Manuel Escartinen (Huesca, 1959) modelotik abiatu eta biolin beraren hainbat ikuspegi jorratu dituzte, eta biolin erraldoiak egin. Escartinek Sarasate 2008 eskultura lehiaketa irabazi zuen. Lehiaketaren helburua biolinaren inguruko maketa bat egitea zen, biolinaren ezaugarri guztiak egokien islatuko zituen maketa bat. Ondoren, maketa horretan oinarritutako erreprodukzio erreal bat egingo da. Escartinek 6.000 euro eta tamaina handiko biolin bat dekoratzeko aukera irabazi ditu. 

